
KORBAN DAN SEMANGAT KEBERSAMAAN

MUSLIMIN MUSLIMAT YANG DIKASIHI SEKALIAN,

Bertakwalah kepada Allah SWT dengan melaksanakan segala perintah-Nya dan

menjauhi segala larangan-Nya. Persiapkanlah bekalan yang secukupnya menuju hari
akhirat dan ingatlah bahawa sebaik-baik bekalan itu ialah takwa. Mudah-mudahan kita

sentiasa berada dalam rahmat dan keredhaan Allah SWT di dunia mahupun di akhirat.

Pada pagi Aidiladha yang penuh keberkatan ini saya akan menyampaikan khutbah yang
bertajuk: “Korban dan Semangat Kebersamaan”.

MUSLIMIN MUSLIMAT YANG DIRAHMATI ALLAH,

Pada pagi yang mulia ini, kita berhimpun dalam suasana penuh barakah, menyambut
Hari Raya Aidiladha, hari pengorbanan, hari keikhlasan dan hari kepatuhan. la bukan
sekadar perayaan, tetapi merupakan peringatan besar kepada seluruh umat Islam
tentang erti sebenar penyerahan diri kepada Allah SWT.

Ibadah korban yang disyariatkan pada hari-hari ini bukan sekadar penyembelihan
haiwan. la merupakan simbol ketaatan tanpa syarat, sebagaimana yang ditunjukkan
oleh Nabi Ibrahim AS dan anaknya, Nabi Ismail AS. Tatkala diperintahkan untuk
menyembelih anaknya dalam mimpi, Nabi lbrahim tidak bertanya kenapa, tidak
berdolak-dalik. Bahkan Nabi Ismail pula menjawab dengan penuh taat dan tenang. Lihat
bagaimana dialog yang berlaku antara Nabi Ibrahim dan Nabi Ismail seperti yang
dirakamkan dalam Surah as-Saaffaat ayat 102:

“Maka ketika anaknya itu sampai (ke peringkat umur yang membolehkan dia) berusaha
bersama-sama dengannya, Nabi Ibrahim berkata: “Wahai anak kesayanganku!
Sesungguhnya aku melihat dalam mimpi bahawa aku akan menyembelihmu; maka
fikirkanlah apa pendapatmu?”. Anaknya menjawab: “Wahai ayah, jalankanlah apa yang
diperintahkan kepadamu; Insya-Allah, ayah akan mendapati daku dari orang-orang yang

sabar”.

Di sinilah falsafah korban yang sebenar iaitu kesediaan berkorban apa sahaja demi

mentaati perintah Allah, walau sebesar mana sekalipun pengorbanan itu.

MUSLIMIN DAN MUSLIMAT YANG DIMULIAKAN,

Ibadah korban yang disyariatkan memiliki banyak hikmah dan kelebihannya.
Pengorbanan yang dilakukan sebagai bukti keimanan seseorang hamba. Allah SWT
tidak memerlukan darah dan daging binatang itu. Sebaliknya yang dinilai oleh Allah SWT
ilalah ketakwaan. Firman Allah SWT dalam Surah al-Hajj ayat 37:

“Daging dan darah binatang korban atau hadiah itu tidak sekali-kali akan sampai kepada

Allah, tetapi yang sampai kepada-Nya ialah amal yang ikhlas yang berdasarkan takwa

dari kamu”.

Justeru, niat, adab dan keikhlasan sangat penting dalam melaksanakan korban. Jangan

jadikan ibadah ini sekadar upacara tahunan atau tanda status sosial.

Ibadah korban juga mendidik rasa syukur dan empati dalam diri. Daging korban dibahagi
kepada tiga bahagian; untuk diri sendiri, keluarga dan sahabat, serta fakir miskin. Inilah
sistem sosial Islam yang membina kepedulian terhadap golongan yang kurang

berkemampuan.

Semangat korban mengajar kita untuk membangun silaturrahim, menyantuni masyarakat

dan berkongsi rezeki.

Seterusnya, ibadah korban menyucikan jiwa dari sifat tamak dan cinta dunia. Apabila
kita mampu mengorbankan sesuatu yang kita sayang kerana Allah, hati kita akan lebih
lapang, lebih bebas dari keterikatan dunia. Kita belajar bahawa tiada apa yang lebih
utama dari redha Allah SWT.

MUSLIMIN DAN MUSLIMAT SEKALIAN,
Dalam melaksanakan ibadah korban, ada adab dan syarat yang perlu kita jaga.
Antaranya; Pastikan haiwan yang dikorbankan itu sihat, cukup umur dan tidak cacat

hingga memberi kesan kepada kualiti dan kuantiti daging. Sembelihan juga hendaklah

dilakukan dengan penuh ihsan iaitu dengan menajamkan pisau, tidak menyakiti haiwan,
dan tidak menyembelih di hadapan haiwan lain yang masih hidup.

Saudara-saudari juga diingatkan agar tidak menjual bahagian korban seperti kulit atau
daging untuk mendapat keuntungan. Para petugas juga jangan pula mengambil
bahagian-bahagian haiwan sebelum mendapat keizinan dari pemilik korban. Selain itu
juga elakkan dari sikap riak atau menunjuk-nunjuk dalam melakukan ibadah ini kerana

amal ibadah yang dilakukan tanpa ikhlas adalah sia-sia.

MUSLIMIN DAN MUSLIMAT SEKALIAN,

Marilah kita hayati semangat Aidiladha bukan hanya pada hari ini, tetapi sepanjang
hidup dalam bentuk kesabaran, keikhlasan, dan meningkatkan rasa kepedulian antara
sesama kita. Korbankan ego, sifat kedekut, kejahilan, dan kealpaan yang menyelubungi
kita. Setiap kita ada sesuatu yang perlu dikorbankan demi kebaikan agama, masyarakat

dan diri sendiri.

Aidiladha mengajar kita bahawa ibadah korban bukan semata-mata meraih pahala

peribadi tetapi tentang membina masyarakat yang adil, penyayang dan bersatu.

Semoga Allah SWT menerima korban kita, menyatukan hati-hati kita, dan menjadikan
kita insan yang sudi berkorban, bukan hanya setahun sekali, tetapi setiap hari demi

Islam dan kemanusiaan.

Justeru, mengakhiri khutbah, hayati beberapa pesanan ini;

Pertama: Ibadah korban yang disyariatkan merupakan manifestasi ketaatan tanpa
syarat terhadap segala perintah yang dikeluarkan oleh Allah SWT.

Kedua: Laksanakanlah ibadah korban dengan penuh keikhlasan, serta mematuhi adab
dan panduan menurut syariat Islam.

Ketiga: Setiap kita perlu bersedia untuk melakukan pengorbanan demi kebaikan agama,
masyarakat dan diri sendiri.

Firman Allah SWT:

Maksudnya: “Sesungguhnya Kami telah mengurnlakan kepadamu (wahai Muhammad)
kebaikan yang banyak (di dunia dan di akhirat). Oleh itu, kerjakanlah solat kerana
Tuhanmu semata-mata, dan sembelihlah korban (sebagai bersyukur). Sesungguhnya
orang yang bencikan engkau, Dia lah yang terputus (dari mendapat sebarang perkara

yang diingininya)”. (Surah al-Kauthar)

KHUTBAH KEDUA

Ya Allah, Tuhan yang Maha Pengampun dan Maha Mengasmanl! Kami merintih di
hadapan-Mu, mengaku segala khilaf dan dosa kami. Ampunilah kami, Ampunilah kedua
ibu bapa kami dan seluruh umat Islam.

Ya Allah, Yang Maha Gagah lagi Maha Perkasa! Bantulah saudara-saudara kami di
Palestin. Lindungilah mereka dengan perlindungan-Mu yang tiada tandingan. Kuatkanlah
jiwa dan langkah mereka dan anugerahkanlah kemenangan kepada mereka atas
musuh-musuh-Mu yang zalim.

Ya Allah, Yang Maha Memelihara! Selamatkanlah negara kami daripada segala bentuk
ancaman, bencana, perpecahan dan kerosakan. Peliharalah tanah air ini dengan rahmat
dan kasih sayang-Mu. Himpunkan kami dalam keamanan, limpahkan rezeki-Mu kepada
kami dan suburkanlah negara ini dengan keberkatan dan kesejahteraan.

Jadikanlah kami hamba-Mu yang sentiasa bersyukur, patuh dan tunduk kepada-Mu,
dalam setiap nafas dan Iangkah kehidupan kami.

